रोटी कैसे बनती है
मैडम जी ये नहीं जानतीं
भूखे हैं हम, नहीं मानती
भूखे पेट, भरे गोदाम
मैडम चबा रही बादाम
आओ तुमको सिखला दें हम
भूख है क्या, दिखला दें हम
गोल गोल सी, छोटी छोटी
इतनी पतली, इतनी मोटी
आपका चिकन फ्राई है
अपनी रोटी ड्राई है
नमक प्याज़ भी मिले नहीं हैं
मिलती बस महंगाई है
मंत्री जी का नाम है
भरा हुआ गोदाम है
गेंहूं की बन रही है खाद
ज़ोर से बोलो, जिंदाबाद
आपकी तनख्वाह तिगुनी हो गई
भूखी अपनी जुगनी सो गई
स्विस बैंक भर जाएंगे
हम भूखे मर जाएंगे.
(ब्रेकिंग न्यूज़-ब्रेकिंग न्यूज़ ............. आज बाज़ार में एक आम आदमी हरी सब्ज़ियों, दालों और दूध की थैलियों को हसरत भरी नज़रों से देखता हुआ पाया गया. उसे रंगे हाथ गिरफ्तार कर लिया गया है.)
पिज़्ज़ा बर्गर हंसते हैं
बस्ते उनसे सस्ते हैं
मिड डे मील अधूरा है
चने की घुघरी, चूरा है
जबतक सूरज चांद रहेगा
गेंहू तेरा नाम रहेगा
पर नसीब है कैसा अपना
रोटी का आता है सपना
राशन वाला भाई है
गुंडा हाई फाई है
राशन मांगों, मार मिलेगी
माई रे,,,...माई रे
नेता सारे भूखे हैं
कितने सूखे सूखे हैं
उनसे जब बच पाएगी
तभी तो जनता खाएगी
(पहला व्यक्ति---  अरे, सुना है अपने देश में इतना अनाज है कि बोरी पर बोरी रखो तो चांद तक पहुँच सकते हैं. ये अनाज लोगों को मिले तो भुखमरी कुपोषण तो खत्म समझो.
दूसरा व्यक्ति----  अरे मूर्ख.... अगर ये अनाज आम लोगों में बांट दिया तो हमारा देश चांद तक कैसे पहुँचेगा.)
मन मन मन, मन मोहन भोग
हम भूखों को लगते रोग
देश की मिट्टी सोना है 
फिर किस बात का रोना है
पोषण दो, आहार दो
सबको यह अधिकार दो
यही तुम्हारा फर्ज है
देने में क्या हर्ज है
पाणिनि आनंद
28 अगस्त, 2010
दिल्ली
(रोटी का अधिकार अभियान और खाद्य सुरक्षा के देशव्यापी संघर्ष के लिए)
